
Azərbaycan Respublikası 
Nazirlər Kabinetinin Qərarı

№  432     Bakı şəhəri,  6  dekabr  2022-ci il
“Enerji istehlakı ilə əlaqədar 

 məhsulların etiketlənməsi Qaydaları”-
nın təsdiq edilməsi haqqında

“Enerji resurslarından səmərəli istifa-
də və enerji effektivliyi haqqında” Azər-
baycan Respublikasının 2021-ci il 9 iyul 
tarixli 359-VIQ nömrəli Qanununun tətbiqi 
barədə” Azərbaycan Respublikası Prezi-
dentinin 2021-ci il 20 avqust tarixli 1433 
nömrəli Fərmanının 1.1.12-ci yarımbəndi-
nin icrasını təmin etmək məqsədilə Azər-
baycan Respublikasının Nazirlər Kabineti 
qərara alır:

1. “Enerji istehlakı ilə əlaqədar məh-
sulların etiketlənməsi Qaydaları” təsdiq 
edilsin (əlavə olunur).

2. Azərbaycan Respublikasının Ener-
getika Nazirliyi Azərbaycan Respubli-

kasının İqtisadiyyat Nazirliyi ilə birlikdə 
qanunvericiliyin tələblərinə uyğun olaraq, 
enerji istehlakı ilə əlaqədar məhsulların 
etiketlənməsinə dair texniki reqlamentlə-
rin hazırlanması ilə bağlı tədbirlər həyata 
keçirsin.

3. Bu Qərarın 1-ci hissəsi ilə təsdiq 
edilmiş “Enerji istehlakı ilə əlaqədar məh-
sulların etiketlənməsi Qaydaları” “Texniki 
tənzimləmə haqqında” Azərbaycan Res-
publikası Qanununun 7.1-ci maddəsinə 
uyğun olaraq, enerji istehlakı ilə əlaqədar 
məhsulların etiketlənməsinə dair texniki 
reqlamentlərlə eyni gündə qüvvəyə minir.

Əli ƏSƏDOV, 
 Azərbaycan Respublikasının  

Baş naziri

Uşaq idik. Qarlı havalarda məhəlləmizin hündür yerində xizəyə oturur, küçənin 
aşağısına qədər sürüşürdük. Bakıya qar yağmayanda isə bu əyləncədən 
məhrum olurduq. Kimin ki, dağlıq bölgələrdə qohumları, doğmaları vardı, 
onun bəxti gətirirdi. Biri elə mən özüm. Ata yurdum Şamaxıda kənd uşaqları 
ilə xizəkdən o qədər istifadə etmişəm ki... Həmişə də idman verilişlərində 
qış idman növlərinə baxanda “görəsən, bizdə nə zaman belə məkanlar 
yaradılacaq?” – deyə fikrə getmişəm.

Gün gəldi, zaman yetişdi, Azərbay-
canda da qış turizmi yaranıb inkişaf et-
məyə başladı. İndi artıq ölkəmizdə bu 
sahəyə xeyli sərmayə qoyulur, qış əy-
ləncələri üçün şərait yaradılır. 

Ötən illərdə jurnalist həmkarlarımız-
la “Tufandağ” və “Şahdağ” Qış-Yay Tu-
rizm Kompleksində dincəlib, kanatdan 
və xizəkdən istifadə etmişik. Azərbay-
canımızın ən gözəl yerlərindən biri olan 
Qusar və Qəbələ təbiətinin zənginliklə-
rini kanatda seyr edərək, qarlı zirvələrin 
əhatəsində özümüzü qanad açıb uçan 
quş kimi hiss edirdik. Xizəklə sürüş-
məyə başlayanda sanırdıq ki, qış turiz-
minin inkişaf etdiyi ABŞ-da, Kanadada 
və ya Rusiyadayıq. 

İsti ölkələrdən sayılan Azərbaycan-
da qış turizminə keçidi bir çoxları hətta 
qəribə qarşılayırdı. Amma indi Qusar 
və Qəbələdəki turizm-əyləncə mərkəz-
ləri qış istirahəti üçün ideal məkanlar 
sayılır. Təsadüfi deyil ki, ölkə rəhbəri 
İlham Əliyev ilk dəfə Qusar rayonunda 
Dağ-Xizək Kurort Kompleksinin açılı-
şında bu istirahət obyektinin yaradılma-
sını tarixi hadisə adlandırıb. Prezident 

deyib ki, dövlət Azərbaycanın bu sahə-
də də dünyada qabaqcıllığı ilə seçilmə-
sinə çalışır. Qusar və Qəbələdən sa-
vayı, Göygöl və Gədəbəydə yaradılan 
istirahət guşələri də göstərir ki,  ölkə-

mizdə qış turizminin təşkili üçün hər cür 
imkan var. Şamaxı, Quba, Şəki və Lerik 
rayonları da bu baxımdan perspektivli 
bölgələrdir. Son illər sosial şəbəkələr-
də respublikamızın müxtəlif bölgələrinə 
səyahət turpaketlərinə də rast gəlirik. 
Əlbəttə, şəxsi avtomobillərlə səyahətə 
getməkdənsə, turpaketlərdən istifadə 
daha əlverişlidir.

Amma, onu da qeyd edim ki, son 
iki-üç ildə ölkəmizdə qış turizmi xeyli 
zəifləyib. Ekspertlər bunu  koronavirus 

pandemiyasının yaratdığı çətinliklər və 
Vətən müharibəsi ilə izah edirlər. Amma 
bu məsələdə qiymətlərin baha olması 
da qeyd edilməlidir. Adamlar fikirləşirlər 
ki, bölgələrimizə səyahət üçün xərclə-
diyi məbləğə Türkiyədə və yaxud Gür-
cüstanda daha yaxşı istirahət edə bilər. 
Dünya Turizm Təşkilatının statistikasına 
əsasən, hər il səyahət etmək istəyən-
lərin, təxminən, 30–35 faizi istirahət 

mərkəzlərinə məhz qış aylarında üz 
tuturlar. İsveçrə, Skandinaviya ölkələri, 
Çexiya, ABŞ, Kanada və Rusiya qış tu-
rizminin inkişaf etdiyi ölkələr sırasında-
dır. Niyə bizdə də olmasın? Axı bunun 
üçün Azərbaycanın yaxşı potensialı var. 
İnanaq ki, bizə məkanın gözəlliyi ilə ya-
naşı, xidmət keyfiyyəti yüksək, qiymət-
ləri əlçatan olacaq. 

Bu gün Azərbaycanda qış turizmi-
nin, eləcə də digər turizm növlərinin 
coğrafiyasını  genişləndirmək üçün ötən 
ilin noyabrında 30 illik erməni işğalından 
azad edilmiş Qarabağ və ətraf rayonlar-
da da imkanlar az deyil. Şuşa, Kəlbə-
cər, Laçın və Zəngilanda qış turizmini 
gözəl perspektivlər gözləyir.  Prezident 
 İlham Əliyev işğaldan azad edilmiş 

 ərazilərimizə səfərlərində bildirib ki, biz 
erməni qəsbkarlarının darmadağın et-
diyi şəhər və kəndlərimizi əsl cənnətə 
çevirəcəyik. Belə olduğu təqdirdə yaxın 
gələcəkdə bu yerlərə böyük turist axını-
nın olacağı heç kəsdə şübhə doğurmur.

Beləliklə, turizm sektorunun ölkə 
iqtisadiyyatının aparıcı sahələrindən 
birinə çevrilməsi bu gün Azərbaycanda 
qarşıda duran başlıca vəzifələrdəndir. 
Azərbaycanda turizmin inkişafına dair 

dövlət proqramının sayəsində bu yöndə 
mühüm işlər görülüb. Amma regionlar-
da, o cümlədən, mikro və kiçik biznes 
subyektləri seqmentində turizm və qo-
naqlama xidmətləri göstərən müəs-
sisələrin və fərdi sahibkarların sayı art-
malı, bu sahədə rəqabət güclənməlidir. 

Anar TURAN,  
“Xalq qəzeti”

Əsasən gənclər arasında tez-tez eşitdiyimiz “əsəbdən huşunu 
itirdi”, “hirsindən əlləri əsirdi”, “zorla dilini tutub saxladıq ki, 
boğulmasın” və s. bu kimi tutmaları ifadə edən hallar insanı çox 
düşündürür. Son illər huşitirmə, ürəkgetmələrlə bağlı o qədər 
xəbərlər qulağımıza çatır ki, az qala, epilepsiya şəklində olan bu 
tutmaların da yoluxucu olduğunu güman edirik. Ötən həftə metroda 
gənc qızın perronda yıxılaraq özündən getməsi, növbədə olan 
polisin onu qucağında eskalatorda üzüyuxarı qaçaraq tibb otağına 
çatdırması məni bu sual ətrafında yenidən düşünməyə vadar etdi. 
Elə bu səbəbdən Səhiyyə Nazirliyinin mütəxəssis-eksperti, tibb 
üzrə fəlsəfə doktoru, nevroloq Kamran Salayevdən epilepsiya və 
əlamətləri, xəstəliyin yaranma səbəbləri, epileptik tutmalar zamanı 
ilkin yardım üsulları ilə bağlı suallarımıza aydınlıq gətirməsini xahiş 
etdik. 

– Epilepsiya təkrarlanan epi-
leptik tutmalarla keçən beyin 
xəstəliyidir. Tutmaların bəziləri bir 
neçə saniyəlik “fikrə getmək”dən 
ibarətdir, digərləri isə bütün bədə-
nin şiddətli silkələnməsi ilə keçir. 
Xəstəliyin ən xarakterik təzahürü 
motor, duyğu və zehni funksiya-
ların eyni vaxtda pozulması ilə 
təkrarlanan qıcolmalardır. Epi-
leptik tutmaların tezliyi ildə bir 
dəfədən gündə bir neçə dəfəyə 
qədər dəyişə bilər. Bu tutmaların 
əlamətləri dəyişkəndir və pozun-
tuların beyinin hansı nahiyəsində 
başlayıb, nə dərəcədə yayılma-
sına görə fərqlənir. Məsələn, ori-
yentasiya və ya şüurun itirilməsi, 
habelə hərəkət, hissiyyat (görmə, 
eşitmə və dad), əhval-ruhiyyə və 
ya digər dərketmə funksiyalarının 
pozulması kimi müvəqqəti simp-
tomlar ola bilər. Epileptik tutma-
lar müxtəlif amillər tərəfindən in-
sanlar qıcıqlandırılan zaman baş 
versə də, epilepsiya xəstəliyində 
tutmalar əksər hallarda ani olur.

– Epilepsiya xəstəliyi nədən 
yaranır?

– Xəstəliyin növlərini onları 
törədən səbəblərə görə idiopatik 
epilepsiyalar və simptomatik epi-
lepsiyalar olmaqla iki böyük qrupa 
bölmək olar. “İdiopatik” sözünün 
mənası səbəbi məlum olmayan 

deməkdir. Yən idiopatik epilepsi-
yası olan xəstədə epilepsiyanın 
səbəbi hansısa məlum olan digər 
xəstəlikdən (kəllə travması, şiş və 
ya beyinin iltihabi xəstəliyi) irəli 
gəlmir. Təbiidir ki, idiopatik epi-
lepsiyalar səbəbsiz deyil, onların 
da səbəbləri mövcuddur. Bu növ 
epilepsiyalarda genetik faktorların 
əsas rol oynadığı məlumdur. 

Epilepsiya ilə irsiyyət arasın-
da olan əlaqələri anlamaq üçün 
bir neçə vacib məsələ nəzərə 
alınmalıdır. İlk növbədə, irsiyyət-
lə bağlı proseslərin həddindən 
artıq mürəkkəb olduğunu yadda 
saxlamaq lazımdır. İdiopatik epi-
lepsiyaların əksəriyyətinin irsən 
keçmə mexanizmləri bəzi başqa 

əlamətlərin (məsələn, qan qrupu, 
göz rəngi və digər) irsən keçməsi 
kimi sadə deyil. Yəni xəstənin va-
lideynlərində epilepsiyanın olma-
ması səbəbin irsiyyətdə olduğunu 
inkar edə bilməz. Əksinə, idiopa-
tik epilepsiyadan əziyyət çəkən-
lərin böyük qisminin ailələrində 
başqa epilepsiya xəstələri aşkar 
olunmur. 

Bundan başqa, idiopatik epi-
lepsiyanın başlanmasında irsi 
amillər mühüm rol oynasa da, 
ətraf mühitin təsirləri də vacib-
dir. İdiopatik epilepsiyaların ək-
səriyyətində irsən keçən məhz 

epilepsiya xəstəliyi deyil, həmin 
xəstəliyin başlanmasına müəy-
yən meyillilikdir. Bu irsi meyillili-
yin üstünə ətraf mühitdən “zərbə” 
(travma, hipoksiya və digər qıcıq-
landırıcı amillər) gəlirsə, epilepsi-
ya xəstəliyi başlayır.

Simptomatik epilepsiya mə-
lum olan digər beyin xəstəliyindən 
irəli gəlir. Beyini zədələyən bir çox 
xəstəlik simptomatik epilepsiyaya 
təkan verə bilər. Ümumiyyətlə, 
beyin zədələnməsi çox geniş an-
layış olub, körpədə doğuş zamanı 
hipoksiyadan (tənəffüs çatmazlı-
ğı, oksigen azlığı) yaşlı insanda 
beyinə qansızmaya qədər, uşaq-
da ensefalitdən gəncdə ağır kəllə 
travmasına qədər müxtəlif xəstə-
likləri ehtiva edir. Bütün adı qeyd 
edilən və onlarca digər xəstəliklər 
beyin toxumasını zədələyərək 
epilepsiyaya səbəb ola bilər və 
bu şəkildə yaranan epilepsiya 
simptomatik epilepsiyalar qrupu-
na aiddir. 

Xəstələrin bir qismində səbəbi 
dəqiqliklə müəyyən etmək müm-
kün olur, digərlərində isə epilepsi-
yanın genetik təməlinin olduğunu 

yalnız ehtimal etmək olar. Lakin 
qəbul etmək lazımdır ki, bəzən 
xəstədə bir tərəfdən simptoma-
tik epilepsiyanın olduğunu sübut 
üçün bəlli səbəb tapmaq mümkün 
olmur, o biri tərəfdən isə epileptik 
tutmaların təsviri idiopatik epi-
lepsiyaya uyğun gəlmir. Epilepsi-
yanın mümkün olan səbəblərini 
araşdıraraq, bütün ehtimallara 
tənqidlə yanaşılmalıdır.

– Epilepsiyanın diaqnozu 
necə müəyyənləşdirilir?

– Elə bir cihaz müayinəsi yox-
dur ki, o, bütün xəstələrdə epi-
lepsiyanın olub-olmadığını tam 

dəqiqliklə göstərsin. Epilepsiya 
diaqnozu adətən, elektroense-
faloqrafiya (EEQ), kompüter to-
moqrafiyası (KT) və ya maqnit 
rezonans tomoqrafiyası (MRT) 
daxil olmaqla bir sıra prosedur-
ları əhatə edir. Bu üsullar həkimə 
epilepsiyanın səbəbini, həmçinin 
tutmaların növünü təyin etməyə 
imkan verir. Onu xüsusi qeyd et-
məliyəm ki, epilepsiya xəstələrin-
də ən çox istifadə olunan müayinə 
üsulu elektroensefaloqrafiyadır. 
EEQ müayinəsi epileptik aktivliyi 
aşkar etmək, onun formasını, tez-
liyini və lokalizasiyasını müəyyən 
etmək üçün aparılır. 

Epilepsiya xəstələrinin əksə-
riyyətində EEQ müayinəsi beyin-
də bu xəstəliyə xas olan müəyyən 
dəyişiklikləri aşkar edir. Digər 
müayinələrdən maqnit-rezonans 
tomoqrafiyasını (MRT) qeyd edə 
bilərəm. MRT müayinəsi beyinin 
“şəklini” göstərir. MRT şəklində 
beyinin formasındakı dəyişik-
liklərin aşkarlanması epilepsiya 
diaqnozunun qoyulmasını asan-
laşdıra bilər. Məsələn, MRT-də 
aşkarlanan hippokampın sklerozu 

(beyinin dəniz atı qırışı) gicgah 
epilepsiyasının təsdiqi kimi qəbul 
oluna bilər.

Epilepsiyanın bəzi növlə-
ri tamamilə fəsadsız ötüb keçir. 
Bəziləri isə müalicə olunmasına 
baxmayaraq, ciddi fəsadlarla nə-
ticələnir. Ümumiyyətlə, təcrübələ-
rimizə əsasən deyə bilərəm ki, 
şiddətli fəsad törədən epilepsiya-
lar azlıq təşkil edir və epilepsiya 
xəstələrinin əksəriyyəti adi həyat 
sürür, ailə sahibi olur, normal ze-
hin səviyyəsinə malikdir və davra-
nışlarında ciddi problemlər yaşa-
mır.

– Epileptik tutma zamanı 
xəstəyə ilk hansı yardım göstə-
rilməlidir?

– Epileptik tutma bəzən ağır 
travma ilə nəticələnə bilir. Xəstə-
nin yanında olan insanlar müəy-
yən tədbirlər görməlidirlər ki, zə-
dələnmənin qarşısı alınsın. İlk 
növbədə, xəstə uzandırılmalı, sərt 
və iti əşyalar yanından uşaqlaşdı-
rılmalıdır. Başının altına balış və 
ya başqa yumşaq əşya qoyulmalı, 
eynəyi varsa, çıxarılmalıdır. Eyni 
zamanda, xəstəni boğulmaqdan 
qorumaq vacibdir. Tutma zamanı 
tüpürcək boğaza düşüb, tənəffüs 
yollarını bağlayaraq nəfəsi poza 
bilir, yaxud xəstə qusarsa, o, bo-
ğula bilər. Bunun qarşısını almaq 
üçün xəstəni yan üstə (sol və ya 
sağ tərəfə–fərqi yoxdur) çevirmək 
lazımdır. Mümkündürsə, baş da 
bir qədər yana çevirilməlidir ki, 
ağzı aşağı baxsın. Bütün kip bağ-
lanmış paltarlar və aksesuarlar–
qalstuk, köynəyin yaxası, kəmər 
və s. boşaldılmalıdır.

Qeyd edim ki, belə halda 
ağız boşluğuna barmağı və ya 
hər hansı əşyanı salmaq məs-

ləhət görülmür. Tez-tez eşidirik 
ki, xəstənin yaxınları “xəstənin 
dili qatlanıb, ağzı kilidlənib və 
o boğula bilər”,–deyə düşünür-
lər və ya barmaq, ya da qaşıqla 
dişlərini aralamağa çalışırlar. La-
kin dilini tutmaq məqsədilə ağızı 
açmaq cəhdləri dişin sınmasına 
(və ya dişdəki plombun düşmə-
sinə) gətirib çıxarar və dişin sınan 
parçası boğaza gedə bilər. Bu isə 
artıq boğulma təhlükəsini yara-
dır. Bundan əlavə, ağız boşluğu-
na qaşıq kimi əşyaları salmaqla 
xəstəni süni şəkildə qusdurmaq 
olar. Nəticədə xəstə boğula bilər 

və ya sonra onda sətəlcəm baş-
laya bilər. Xəstə yan üstə uzadı-
lıb üzü aşağı çevrilibsə, onun dili 
“qatlanmaz”. Tutma zamanı xəstə 
öz dilini dişləyə bilər. Bu zaman 
dişləri aralamaq olar ki, dil boşal-
sın. Tutma zamanı xəstənin şüu-
runu itirib-itirməməyini öyrənmək 
lazımdır, çünki bu məlumat həkim 
üçün vacibdir. Yoxlamaq üçün 
sadə  əmrlər (“Sağ əlini qaldır!”) 
və suallar (“Adın nədir?”, “Neçə 
yaşın var?”) verilməlidir.

– Epilepsiyadan əziyyət 
çəkənlər nəyə diqqət etməli-
dilər?

– Tutmalara təkan verən əsas 
amillərə diqqət etməklə tutmala-
rın sayını azaltmaq mümkündür. 
İlk növbədə, həkimin təyin etdiyi 
dərmanları vaxtlı-vaxtında qə-
bul etmək lazımdır. Epilepsiya 
xəstələrinin bir çoxu yuxunun po-
zulmasına həssas olur və yuxu-
suzluq tutmalara gətirib çıxarır. 
Beləliklə, ən vacibi, xəstələr yuxu 
rejiminə riayət etməlidirlər.

Zərifə BƏŞİRQIZI,  
“Xalq qəzeti”

Qeyd: Qərara edilmiş əlavələrin tam mətni ilə www.nk.gov.az və 
www.xalqqazeti.com saytlarında tanış ola bilərsiniz.

Sağlam olaq

Bölgə iqtisadiyyatı

Qıcolmadan necə qorunaq?

Qış turizminin üfüqləri
Qarabağda talana son!

Azərbaycan Respublikasının İqtisadiyyat Nazirliyi ilə Ekologiya və Təbii 
Sərvətlər Nazirliyi təbii ehtiyatların qanunsuz istismarını araşdıracaq 
monitorinq qrupunun Azərbaycan Respublikasının ərazilərində müvəqqəti 
yerləşdirilmiş Rusiya sülhməramlı kontingentinin komandanlığı ilə görüş 
keçirməsi barədə birgə məlumat yayıb. 

AZƏRTAC-a daxil olan birgə məlumatda bildirilib ki, dekabrın 3-də keçirilmiş 
müzakirələrin davamı olaraq, dekabrın 7-də İqtisadiyyat Nazirliyinin, Ekologiya 
və Təbii Sərvətlər Nazirliyinin, İqtisadiyyat Nazirliyi yanında Əmlak Məsələləri 

Dövlət Xidmətinin və “AzerGold” Qapalı Səhmdar Cəmiyyətinin mütəxəssis-
lərindən ibarət heyət Rusiya sülhməramlı kontingentinin müvəqqəti yerləşdiyi 
Azərbaycan Respublikası ərazilərində faydalı qazıntı yataqlarının qanunsuz 
istismarı, bundan irəli gələn ekoloji və digər törəmə fəsadlar ilə bağlı Xocalıda 
Rusiya sülhməramlı kontingentinin komandanlığı ilə görüş keçirib. 

Görüşdə faydalı qazıntı yataqlarına, xüsusilə Qızılbulaq qızıl və Dəmirli 
mis-molibden yataqlarına yerində baxış, qanunsuz istismarın dayandırılması, 
müxtəlif istiqamətlər üzrə monitorinq və inventarizasiyanın aparılması, əmla-
kın kadastr uçotunun təşkili, ətraf mühitə, yeraltı və yerüstü su mənbələrinə 
potensial zərərin və risklərin qiymətləndirilməsi və dəymiş zərərin nəticələrinin 
aradan qaldırılması məsələləri müzakirə olunub.

Görüş konstruktiv ruhda keçib. Aidiyyəti üzrə təmaslar davam etdiriləcək. 
İctimaiyyətə əlavə məlumat veriləcək.

